
Mirëmëngjes! Prezenca ime këtu dhe mundësia për të nisur Programin për partneritet mes 
gjykatësve në Maqedoni më paraqet kënaqësi të veçantë. Në veçanti dëshiroj të faleminderoj 
liderët e gjyqësorit që ndodhen këtu me mua në këtë panel për prezencën e tyre dhe për 
përkrahjen e fuqishme për këtë projekt. Gjithashtu, dëshiroj të faleminderoj mysafirët tanë të 
posaçëm gjykatësin Beverly Reid O'Connell nga Gjykata supreme në Llos Anxheles dhe gjykatësi 
Hollis Hill nga Gjykata supreme e qarkut King në shtetin e Uashingtonit. Faleminderim edhe për 
ekspertët nga Maqedonia të cilët do të marrin pjesë në këtë konferencë. Pjesëmarrja juaj do të 
ngrisë efikasitetin dhe rëndësinë e programit.  
 
Për mua ky forum paraqet mundësi të rëndësishme për dialog të sinqertë mes praktikuesve të 
Ligjit të ri për procedura penale, por edhe për aspekte të tjera të rëndësishme për zbatimin e 
funksionit gjyqësor, siç janë pavarësia dhe integriteti, transparenca etike dhe gjyqësore.  
 
Siç e dini, roli juaj do të ndryshojë dukshëm me sistemin e ri akuzator, sistem që do të jetë 
dukshëm më i ndryshëm nga ai me të cilin jeni mësuar për një kohë të gjatë në Maqedoni. Ligji i 
ri paraqet sfidë domethënëse për të gjithë gjykatësit dhe ndryshimi asnjëherë nuk është i lehtë.  
 
Kjo është një periudhë thelbësore për Maqedoninë në rrugën e saj drejt sundimit të ligjit. 
Suksesi, apo dështimi në këtë transicion mund të përcaktojë efektshmërinë dhe aftësinë e 
sistemit juridik penal për të gjykuar drejtë gjatë viteve që vijojnë. Asnjë ligj i ri nuk është ideal, 
dhe jam tejet i sigurtë që gjatë zbatimit do të shfaqen probleme të paparashikuara. Mund të 
ketë nevojë edhe për ndryshime në një sistem të ri gjyqësor penal të bazuar mbi parimet e 
sistemit akuzator.  
 
Të gjithë e dimë që sistem i besueshëm i sundimit të ligjit është parakusht primar për integrime 
Euro-Atlantike. Pa sundim të ligjit, qytetarët nuk kanë resurs efektiv kundër keqpërdorimit nga 
individë apo nga shteti. Pa sundim të ligjit, qeveria nuk mund të jetë përgjegjëse për 
kushtetutën dhe ligjet. Pa sundim të ligjit, nuk mund të zbatohen kontratat dhe ekzistimi i 
korrupsionit do të rrisë çmimin për biznesin. Pa sundim të ligjit, investitorët, të vendit dhe 
ndërkombëtar, do të shpiejnë fondet, mundësitë e tyre për punësim dhe kompanitë e tyre të 
sukseshme diku tjetër.  
 
Andaj, sundimi i ligjit është në qendër të punës që ne bëjmë në misionin e SHBA-ve në 
Maqedoni, dhe ne mbështesim atë përmes një numri më të madh programesh si ky. Prezenca e 
aq shumë gjykatësve këtu dëshmon që sundimi i ligjit është prioritet edhe për ju. Ne nuk 
shtiremi sikur dimë se cili do të ishte sistemi ideal për sundim të ligjit, por përvoja jonë, arritjet 
tona si dhe gabimet tona mund t’i ndihmojnë të tjerët që të zhvillojnë dhe të implementojnë 
sistemet e tyre të bazuar në parime të njohura në nivel ndërkombëtar.  



Besimi ynë në sundimin e ligjit, dhe kërkimi ynë i vazhdueshëm për barazi para ligjit, ka definuar 
historinë tonë për më tepër se 200 vite. Sundimi i ligjit është themeli i lirisë në shoqërinë tonë 
demokratike. Derisa popujt mbarë botës po definojnë ardhmërinë e tyre, me krenari shoh që 
ata shpesh inspirohen dhe shohin si shembull ligjet tona, gjykatat tona, dhe pavarësinë e 
gjyqësorit tonë. Ne jemi të vetëdijshëm që lufta për të siguruar sundim të ligjit asnjëherë nuk 
përfundon dhe kërkon vigjilencë të përhershme. Përmes këtij programi unik, gjykatësit nga 
Amerika dhe ata nga Maqedonia do të mund të shkëmbejnë sukseset e tyre profesionale, si dhe 
sfidat, përvojat dhe ekspertizat. 
 
Ekspertiza nuk mund të arrihet vetëm përmes trajnimit profesional. Për të kryer përgjegjësinë e 
lartë sociale që bart në vete profesioni i gjykatësit, nevojiten standardet më të larta etike. 
Gjykatësit janë personat më të pushtetshëm në çdo shoqëri, dhe ju do të jeni po aq të 
pushtetshëm edhe me Ligjin e ri për procedurë penale. Zbatimi i drejtë dhe i matur i këtij 
pushteti në suaza të sistemit të ri akuzues do të jetë një prej gjërave për të cilat do të 
diskutohet gjatë dy ditëve në vijim. E di që të gjithë ju do të kontribuoni në drejtim të këtij 
diskutimi.  
 
Shpresojmë që programet si ky do t’ju ndihmojnë që të ngritni profesionin tuaj në një nivel 
akoma më të lartë. Si shërbëtorë të drejtësisë dhe të popullit, ju jeni në një pozitë unike për t’iu 
mundësuar qytetarëve atë që e dëshirojnë njerëzit në gjithë botën: drejtësi të barabartë dhe 
neutrale për të gjithë.  
 
Ju faleminderit për vëmendjen tuaj dhe ju dëshiroj një konferencë interesante dhe të 
suksesshme!  
 
 


